
Sarpaih Kritam Shiva Stotram

ಸರ್ಪೈಃ ಕೃತಂ ಶಿವಸ್ತೋತ್ರಂ

ದೀಪದಾನಾದಿನೈವೇದ್ಯೈಸ್ತಾಂಬೂಲಮಥ ದಕ್ಷಿಣಾಃ .
ಕರ್ಪೂರಾರ್ತಿಕರಾಃ ಸರ್ವೇ ಮಹಾದೇವಮುಪಾಗತಾಃ .
ಸ್ತುತಿಮಾರೇಭಿರೇ ಕರ್ತುಂ ಸುಧಾಕಾಮಾಸ್ತದೋರಗಾಃ .. 34..
ಸರ್ಪಾ ಉಚುಃ .
ನಮೋಽನಂತಾಯ ಬೃಹತೇ ಸರ್ವದೇವ ನಮೋ ನಮಃ .
ಚಂದ್ರಮೌಲೇ ನಮಸ್ತೇಽಸ್ತು ಕಪರ್ದಿನ್ಪರಮಾತ್ಮನೇ .

ವೃಷಧ್ವಜ ನಮಸ್ತೇಽಸ್ತು ತ್ರಿಶೂಲವರಧಾರಿಣೇ .. 35..

ತ್ರ್ಯಂಬಕಾಯ ನಮಸ್ತೇಽಸ್ತು ಜಟಾಮುಕುಟಧಾರಿಣೇ .

ಶೇಷಹಾರ ನಮಸ್ತೇಽಸ್ತು ಚಿತಾಭಸ್ಮಾಂಗಧಾರಿಣೇ .. 36..

ಕೃತ್ತಿವಾಸ ನಮಸ್ತೇಽಸ್ತು ಗಿರೀಶಾಯ ನಮೋ ನಮಃ .
ತ್ರಿಪುರಘ್ನ ನಮಸ್ತೇಽಸ್ತು ಸ್ಮರಾಂತಕ ನಮೋಽಸ್ತು ತೇ .. 37..

ಮೃಗವ್ಯಾಧ ನಮಸ್ತೇಽಸ್ತು ಘಸ್ಮರಾಯ ನಮೋ ನಮಃ .
ಶಂಕರಾತ್ಮನ್ನಮಸ್ತೇಽಸ್ತು ಸರ್ವಕಾಮಫಲಪ್ರದ .. 38..

ಸರ್ವಸಾಕ್ಷಿನ್ನಮಸ್ತೇಽಸ್ತು ಸರ್ವಭೂತಾಶಯಾಕೃತೇ .

ಸರ್ವಾಧಾರ ನಮಸ್ತೇಽಸ್ತು ಸರ್ವಶಕ್ತಿಧರಾಯ ಚ .. 39..

ಸರ್ವಭೋಗ ನಮಸ್ತೇಽಸ್ತು ಸರ್ವಬೀಜಸಮುದ್ಭವ .

ದಿವ್ಯಹಾಸ ನಮಸ್ತೇಽಸ್ತು ನಮೋಽಮೃತಸ್ರವಾಯ ಚ .. 1.51.40..

ಕಾಮ್ಯಕಾಮ ನಮಸ್ತೇಽಸ್ತು ಸರ್ವಕಾಮವರಪ್ರದ .

ನಮಃ ಶಿವಾಯ ಶಾಂತಾಯ ಪಶೂನಾಂ ಪತಯೇ ನಮಃ .. 41..
ನಮೋಮೃಡಾಯ ದಾಂತಾಯ ಶಾಂತರೂಪಾಯ ವೈ ನಮಃ .. 42..
ಇತಿ ಶ್ರೀಸ್ಕಂದಪುರಾಣೇ ಆವಂತ್ಯಖಂಡೇ ಅವಂತೀಕ್ಷೇತ್ರಮಾಹಾತ್ಮ್ಯೇ
ಏಕಪಂಚಾಶತ್ತಮಾಧ್ಯಾಯಾಂತರ್ಗತಂ ಸರ್ಪೈಃ ಕೃತಂ ಶಿವಸ್ತೋತ್ರಂ ಸಮಾಪ್ತಂ .

